
ПРЕДГОВОР 

 

 Прирачникот „Медиумска писменост во високото образование“, првенствено, 

им е наменет на студентите/студентките на Педагошкиот факултет во Битола и на сту-

дентите/студентките на другите единици на Универзитетот „Св. Климент Охридски“ во 

Битола. Сепак, во него, корисни информации може да најдат сите заинтересирани за 

појавите поврзани со медиумската писменост. 

 Прирачникот содржи пет глави, во кои, покрај теоретски сознанија за актуелни 

медиумски содржини, на студентите/студентките им се нудат голем број активности, 

со кои тие се запознаваат со значењето на медиумската писменост, учат да пристапува-

ат до медиумските содржини и да ги анализираат и, на тој начин, го развиваат своето 

критичко мислење и стануваат медиумски писмени лица што може да одговорат на 

предизвиците во современиот свет. 

 

 

 

 

 

Составувачите на содржините 

 

 



 
 

ПОИМ ЗА МЕДИУМСКА ПИСМЕНОСТ 

 

Поимот медиумска писменост се појавува уште во 1955 г. и се поврзува со име-

то на Луис Форсдејл (Louis Forsdale), што го употребува во контекст на помошта што 

треба да им се понуди на студентите/студентките за тие да стекнат неопходна повеќе-

медиумска писменост. Во тоа време, овој поим не го добива потребното внимание. Ду-

ри кон крајот на векот, поимот медиумска писменост се актуализира во врска со опш-

тото проширување на поимот писменост.  

Медиумската писменост (МП) е способност да се користат различни видови ме-

диуми, безбедно и одговорно. Всушност, станува збор за способност на личноста да 

пристапува кон одреден медиум, да размислува за постојните медиумски содржини и 

да ги анализира, да создава нова медиумска порака и да презема соодветна акција. Ме-

диумски писмените граѓани подобро ги разбираат сложените медиумски пораки од ве-

сниците, книгите, телевизијата, билбордите, веб-страниците, друштвените мрежи и сл. 

и подобро препознаваат дезинформација. 

 

Зошто е важна медиумската писменост во наставата? 

Во денешниот свет преполн со различни медиуми и информации, МП помага: 

 

 да се развиваат вештините за критичко размислување; 

 да се разбира начинот на кој медиумите ги обликуваат културата и општеството; 

 да се препознава намерата на создавачите на медиумите (во што сакаат тие да 

веруваме или што сакаат да правиме); 

 да се препознаваат техниките што се користат за убедување; 

 да се препознаваат пристрасното известување, дезинформациите и лагите; 

 да се откриваат деловите од приказната што не се кажани или напишани; 

 да се проценуваат медиумските пораки, според сопственото искуство, вештини-

те и верувањата; 

 да се создаваат сопствени медиумски пораки. 

 

Исто така, МП помага да се разбере влијанието на медиумите врз индивидуата и 

општеството. Таа ја подига свеста на луѓето за сопствената култура, за сопствените 

вредности и за значењето на информациите и комуникацијата, што значи дека МП 

вклучува доживотно учење.  Во оваа смисла, преку наставата за МП, преку поучување 



 
 

за МП, студентите/студентките може да му дадат смисла на своето искуство со медиу-

мите и со новата технологија. 

При поучувањето за развивање вештини за МП, на наставниците им се препора-

чува да ги земат предвид следниве аспекти (Брасел и Карг – Braesel & Karg, 2021): 

 

 Пристап ‒ Пристапот се однесува на можноста студентите/студентките да ги 

научат начините на кои може да најдат, да разберат и да споделат одредена ме-

диумска порака и да употребуваат технологија. На пример, за да се најде одре-

дена содржина онлајн, студентите/студентките треба да знаат да ја употребуваат 

технологијата и да ги знаат клучните зборови што треба да ги внесат во преба-

рувачот. Понатаму, за да ги употребуваат социјалните (друштвените) мрежи, 

студентите/студентките треба да имаат способност да стапуваат во интеракција 

со други и да имаат развиена свест за содржините што треба и што не треба да 

се споделуваат. 

 Анализа ‒ Анализата ја опфаќа способноста на студентите/студентките да нау-

чат да анализираат одредена медиумска содржина. На пример, студентите/сту-

дентките треба да интерпретираат и проценуваат различни медиумски пораки, 

при што предвид се земаат авторот на текстот, целта и гледната точка на медиу-

мот, пораката и публиката. 

 Создавање ‒ Создавањето ја вклучува способноста на студентите/студентките 

да го научат начинот на кој може да создадат сопствена медиумска порака и неа 

да ја споделат онлајн. На пример, студентите/студентките треба да научат да со-

здадат порака во вид на текст, слика, видео, блог, веб-страница и сл. На овој на-

чин, се зголемува нивната самодоверба, во однос на сопственото изразување. 

 Рефлексија ‒ Рефлексијата се поврзува со размислувањето на студентите/сту-

дентките за влијанието на одредена медиумска порака и на технологијата врз 

поединецот и општеството. На пример, медиумите може да се користат за забава 

(поединец). Понатаму, медиумската порака може да влијае на јавната дискусија 

за одредено прашање или на јавната перцепција на одреден проблем (опште-

ство). 

 Дејствување ‒ Дејствувањето се однесува на способноста на студентите/сту-

дентките да преземат акција, односно да дејствуваат. Тоа значи дека студенти-

те/студентките треба да бидат свесни за целите што сакаат да ги постигнат кога 



 
 

ги употребуваат медиумите. На пример, може да се создаде медиумска кампања 

за да се зголеми свеста за потребата од заштита на околината. 

 

МП треба да ги развива свеста на студентите/студентките за општествената од-

говорност и за етичките принципи и свеста за влијанието на технологијата врз ставови-

те и однесувањето на луѓето. На пример, преку одредена медиумска порака на дру-

штвените мрежи, може да се охрабрува непромислено однесување. Во исто време, МП 

треба да им помогне на студентите/студентките да станат свесни за етичките последи-

ци од своето однесување. На пример, содржината што студентите/студентките ја обја-

вуваат на друштвените мрежи може да го има посакуваниот, но може да има и непоса-

куван ефект. 

 

Оттука, МП им овозможува на студентите/студентките: 

 

 да научат да размислуваат критички, односно да ги оценуваат медиумите, да од-

лучуваат дали пораката има смисла и да ги откриваат причините поради кои од-

редена порака вклучува одредени информации. Тие учат да употребуваат при-

мери кога го изразуваат сопственото мислење; 

 да станат паметни корисници на информациите, односно да ја согледуваат веро-

достојноста на информациите и да ја сфаќаат убедувачката моќ на рекламите; 

 да ја откриваат гледната точка на создавачите на пораката, што доведува до тоа 

да се запознаат тие со различни перспективи на одреден поим и да ја стават ин-

формацијата во контекст на она што веќе го знаат; 

 да станат медиумски одговорни личности, односно да ја препознаваат својата 

гледна точка, да знаат што сакаат да кажат и на кој начин тоа сакаат да го кажат. 

Така, тие сфаќаат дека нивната порака е клучна за ефективна комуникација. 

 да ја разберат целта на создавачот на пораката, односно она што создавачот сака 

да го каже со одредената медиумска порака. На пример, дали текстот е инфор-

мативен, дали има за цел да влијае на нивното мислење, дали воведува нови 

идеи за кои тие претходно немаат слушнато и сл.  

 

Преку поучување за медиумската писменост, студентите/студентките носат од-

луки врз основа на информации, учат за светот што ги опкружува и се вклучуваат во 

активности за доживотно учење. Во исто време, тие создаваат информации и критички 



 
 

размислуваат. МП ги учи студентите/студентките да ги употребуваат и старите и нови-

те медиуми за да се изразат себеси и да учествуваат во демократијата на својата земја. 

